
AD\1255191GA.docx PE704.689v02-00

GA Aontaithe san éagsúlacht GA

Parlaimint na hEorpa
2019-2024

An Coiste um Fhostaíocht agus um Ghnóthaí Sóisialta

2021/2255(INI)

15.6.2022

TUAIRIM
ón gCoiste um Fhostaíocht agus um Ghnóthaí Sóisialta

chuig an gCoiste um Thionsclaíocht, um Thaighde agus um Fhuinneamh agus 
chuig an gCoiste um Chultúr agus um Oideachas

maidir leis an Bauhaus Nua Eorpach
(2021/2255(INI))

Rapóirtéir don tuairim: Antonius Manders



AD\1255191GA.docx 2/14 PE704.689v02-00

GA

PA_NonLeg



AD\1255191GA.docx 3/14 PE704.689v02-00

GA

MOLTAÍ

Iarrann an Coiste um Fhostaíocht agus um Ghnóthaí Sóisialta ar an gCoiste um 
Thionsclaíocht, um Thaighde agus um Fhuinneamh agus ar an gCoiste um Chultúr agus um 
Oideachas, mar na coistí atá freagrach, na moltaí seo a leanas a ionchorprú ina dtairiscint i 
gcomhair rúin:

A. de bhrí go bhfuil sé mar aidhm ag tionscnamh Bauhaus Nua Eorpach (BNE) feabhas a 
chur ar an mbealach ina gcónaíonn daoine le chéile trí spásanna poiblí le haghaidh 
úsáidí nua agus bealaí nua maireachtála a athshamhlú, lena gcuimsítear ceantair 
uirbeacha agus tuaithe araon, chun feasacht a mhúscailt maidir leis an timpeallacht 
thógtha agus dheartha, lena n-áirítear maidir le cáilíocht agus inbhuanaitheacht; de bhrí 
gur cheart do thionscnamh BNE na buntáistí a bhaineann leis an aistriú glas a iompú ina 
réaltacht inláimhsithe i saol laethúil na ndaoine ar an leibhéal áitiúil agus ar an leibhéal 
comharsanachta; de bhrí gur cheart go mbeadh tionscadail BNE comhsheasmhach le 
prionsabail Cholún Eorpach na gCeart Sóisialta agus Spriocanna Forbartha 
Inbhuanaithe na Náisiún Aontaithe;

B. de bhrí gur cheart do BNE claochlú ár sochaithe a éascú agus a stiúradh i gcomhréir le 
trí luach idirnasctha: cuimsiú – idir éagsúlacht a luacháil, inrochtaineacht agus 
inacmhainneacht a áirithiú, feabhas a chur ar aeistéitic – cáilíocht an eispiris agus na 
stíle a théann thar fheidhmiúlacht, agus inbhuanaitheacht – ó spriocanna aeráide go 
ciorclaíocht, gan aon truailliú ná bithéagsúlacht;

C. de bhrí gur cheart go mbeadh mar threoir ag an mbeartas tithíochta sna Ballstáit na 
comhphrionsabail maidir le praghsanna tithíochta a ísliú ionas go mbeidh rochtain ag 
cónaitheoirí ar í a dhíol agus ar cíos araon, lena n-áirítear an rogha an mhaoin a 
cheannach ag céim níos déanaí, chomh maith le deimhneacht dhlíthiúil a áirithiú;

D. de bhrí go ndéanfaidh Saotharlann BNE teagmháil leis an tsochaí, le tionscal agus leis 
an réimse polaitiúil chun daoine a nascadh le chéile agus bealaí nua a aimsiú chun 
spásanna maireachtála nua a chruthú le chéile;

E. de bhrí gur cheart do thionscadail BNE infheistíocht a dhéanamh i leithlisiú teirmeach 
maith chun costais atá ag ardú a fhritháireamh i bpáirt agus chun spriocanna 
Chomhaontú Pháras a bhaint amach;

F. de bhrí gur cheart go mbeadh cur chun feidhme thionscnamh BNE á threorú ag na 
ceithre ais théamacha agus ag prionsabal na cuimsitheachta, lena ndéanfaí athcheangal 
leis an dúlra, lena gcothabháiltear agus lena n-athbhunaítear muintearas, lena dtabharfaí 
tús áite do dhaoine leochaileacha agus do chomharsanachtaí, agus lena gcothófaí 
inbhuanaitheacht trí shaolré agus trí smaointeoireacht chomhtháite san éiceachóras 
tionsclaíoch agus tithíochta, agus de bhrí gur cheart na prionsabail sin a chur mar chuid 
de na treoirlínte maidir leis an tionscnamh ‘rabharta athchóiriúcháin’;

G. de bhrí go ndíríonn gluaiseacht BNE ar chlaochlú idirnasctha áiteanna fisiciúla, 
timpeallachtaí lena gcumasaítear nuálaíocht, agus ár ndearcthaí agus ár mbealaí 
smaointeoireachta;

H. de bhrí go ndéanfar an BNE a chistiú ar dtús le cistí éagsúla AE, lena n-áirítear an clár 
Fís Eorpach, clár LIFE agus Ciste Forbraíochta Réigiúnaí na hEorpa, agus trí acmhainní 
agus tionscnaimh náisiúnta sna Ballstáit; de bhrí go ndéanfar tuairim is EUR 85 
mhilliún de chistí AE a thiomnú do thionscadail BNE in 2021 agus in 2022;

I. de bhrí gur cheart, le tionscnamh BNE, díriú ar thimpeallacht agus tírdhreach atá 
sláintiúil, aeistéitiúil agus inrochtana a chruthú, ar thithíocht chuibhiúil a bheadh 
sláintiúil, inrochtana agus inacmhainne do chách, d’fhostaíocht agus d’ionaid oibre nua 
ardchaighdeáin, do shochaí chuimsitheach, agus do gheilleagar inbhuanaithe agus do 
bhealach maireachtála;

J. de bhrí gur cheart tionscnamh BNE a bheith bunaithe ar nuálaíocht ar gach leibhéal 
agus ar rannpháirtíocht ghníomhach daoine agus pobal áitiúil, mar shampla tríd an 
ngeilleagar sóisialta agus trí eagraíochtaí áitiúla; de bhrí gur gá cur chuige atá 
comhionann ó thaobh inscne de agus trasnach a phríomhshruthú, cuimsitheacht do 
dhaoine faoi mhíchumas agus dlúthpháirtíocht idirghlúine i bpleanáil foirgneamh, 
spásanna maireachtála agus bealaí maireachtála amach anseo; de bhrí go bhfuil sé mar 
aidhm ag tionscnamh BNE leas a bhaint as sócmhainní nádúrtha agus cultúrtha chun 
muintearas a fháil ar ais in AE;

K. de bhrí go mbeidh tionscadail athchóirithe ollmhóra mar chuid den ghluaiseacht BNE; 
de bhrí cé go bhfuil cosc ar aispeist in AE ó 2005 i leith, is minic a bhíonn ann di i 
bhfoirgnimh riaracháin, i scoileanna, i dtithíocht, i saoráidí iompair phoiblí agus i 
mbonneagar eile;

L. de bhrí gur cheart do ghluaiseacht BNE leanúint de Bauhaus bunaidh, lenar tugadh 
isteach ról na healaíne agus na hailtireachta chun aghaidh a thabhairt ar riachtanais na 
sochaí;

M. de bhrí nach mór do BNE na Ballstáit uile a cheangal;

N. de bhrí go bhfuil deacrachtaí méadaitheacha ag cónaitheoirí na mBallstát maidir le 
tithíocht inacmhainne a fháil, go príomha mar gheall ar amhantraíocht tithíochta, an fás 
forleathan ar chíosanna saoire gearrthéarmacha agus an méadú ar phraghsanna cíosa dá 
bharr sin;

O. de bhrí gur cheart go n-áiritheodh BNE timpeallachtaí atá ceaptha don chumas agus don 
chumhachtú sa chaoi go gcuireann siad fáilte go gníomhach roimh gach duine;

P. de bhrí go bhfuil an costas maireachtála i dtíortha AE ag ardú go tapa mar gheall ar 
bhoilsciú agus ar ghéarchéim an fhuinnimh agus an bhreosla sa limistéar euro; de bhrí 
go bhfuil bochtaineacht fuinnimh ag méadú i measc teaghlaigh ar ioncam íseal in AE;

Q. de bhrí go dtugann timpeallachtaí cuimsitheacha amhail bonneagar agus seirbhísí 
comhroinnte agus spásanna poiblí braistint féiniúlachta agus muintearais chomhroinnte 
do dhaoine;

R. de bhrí go bhfuil méadú 16 % tagtha ar phraghsanna cíosa agus gur tháinig méadú 34 % 
ar phraghsanna tithe ó 2010; de bhrí go gcaitheann 25.1 % de thionóntaí príobháideacha 
in AE os cionn 40 % dá n-ioncam ar chíos, agus go bhfuil méadú 5.1 % tagtha ar 

phraghsanna tomhaltóirí agus praghsanna fuinnimh faoi 28.6 % ó mhí Eanáir 2021;

S. de bhrí go bhfuil ról lárnach ag cuimsiú pobal áitiúil agus úinéireacht fhóinteach áitiúil 
sa phróiseas dícharbónaithe;

T. de bhrí go dtiocfaidh méadú ar an ngá atá le tithíocht in AE mar gheall ar líon na 
ndídeanaithe atá ag teitheadh ón gcogadh san Úcráin agus coinbhleachtaí i dtíortha eile 
nach bhfuil san Aontas Eorpach;

U. de bhrí go bhfuil méadú 70 % tagtha ar easpa dídine in AE le deich mbliana anuas; de 
bhrí go léiríonn meastacháin go bhfuil thart ar 700 000 duine gan dídean aon oíche ar 
leith in AE; de bhrí go bhfuil 4.1 milliún duine san Aontas gan dídean gach bliain ar 
feadh tréimhse gearr nó ar feadh tréimhse fada, cé go bhfuil níos mó ná 11 milliún teach 
folamh san Aontas Eorpach;

V. de bhrí gurb iad foirgnimh is cúis le 40 % d’ídiú fuinnimh AE agus 36 % dá astaíochtaí 
gás ceaptha teasa;

1. á chur in iúl gur díol sásaimh di go bhfuil an inbhuanaitheacht, cuimsiú agus aeistéitic 
fite fuaite ina luachanna atá ag croílár thionscnamh BNE agus á iarraidh ar an 
gCoimisiún agus ar na Ballstáit a áirithiú go dtacaíonn siad leis an gceart chun tithíocht 
chuibhiúil, lena n-áirítear tithíocht shóisialta do ghrúpaí leochaileacha atá sláintiúil, 
inrochtana, inacmhainne agus freagrúil do riachtanais laethúla agus lena n-áirithítear 
folláine gach duine; á chur i bhfios go láidir a thábhachtaí atá ailtireacht inbhuanaithe 
agus dearadh intí inbhuanaithe agus atá úsáid mhéadaithe ábhar tógála inbhuanaithe mar 
chuid de chaomhnú na hoidhreachta ailtireachta, na dtírdhreach agus na hoidhreachta 
cultúrtha inláimhsithe agus doláimhsithe; á thabhairt dá haire gur féidir cur leis an 
bhfolláine agus leis an gcomhtháthú sóisialta trí dhearadh ardcháilíochta ar an 
timpeallacht thógtha;

2. á iarraidh ar an gCoimisiún agus ar na Ballstáit oibriú i gcomhar leis na geallsealbhóirí 
ábhartha agus cur chuige Deartha do Chách á shaothrú chun bacainní ar inrochtaineacht 
a bhaint, agus aird ar leith a thabhairt ar ghrúpaí agus ar dhaoine aonair atá i mbaol 
eisiaimh, bochtaineachta agus priacail a d’fhéadfadh a bheith bagrach don tsláinte, 
amhail truailliú aeir; á chur i bhfios go láidir a riachtanaí atá sé go gcuirfeadh 
tionscnamh BNE leis an easpa dídine agus leis an nganntanas tithíochta a laghdú trí 
fhéachaint ar naisc idir an cur chuige ‘Tús Áit don Tithíocht’ agus tionscnamh BNE 
agus an gá atá ann tacú le tionscadail lena gcuirtear deiseanna fostaíochta ar 
ardchaighdeán ar fáil, i gcathracha agus i gceantair thuaithe agus iargúlta araon; á 
iarraidh ar an gCoimisiún treochlár soiléir BNE a thíolacadh don chéad deich mbliana 
eile ina mbeidh cuspóirí soiléire agus ag spreagadh dó suíomh gréasáin tiomnaithe a 
bheidh soláimhsithe agus inrochtana a sheoladh maidir leis na dea-chleachtais;

3. á iarraidh ar an gCoimisiún comhionannas inscne agus cuimsiú mionlach agus daoine 
faoi mhíchumas a áirithiú in BNE; á iarraidh ar an gCoimisiún inrochtaineacht do 
dhaoine faoi mhíchumas a áirithiú;

4. á chur i bhfáth nach mór gníomhaíocht nithiúil a bheith ann tar éis don Choimisiún 
tionscnamh BNE a fhógairt nach mór tacaíocht airgeadais leordhóthanach a fháil san 
fhadtéarma chun é a dhéanamh fóinteach agus chun breisluach a áirithiú;

5. á chur i bhfios go láidir gur gá tacú le hathruithe, ní hamháin i gcathracha, ach i 
gceantair thuaithe agus iargúlta freisin; á iarraidh ar an gCoimisiún a áirithiú go mbeidh 
Saotharlann BNE cuimsitheach agus go mbeidh limistéir thuaithe agus iargúlta i gceist 
léi; á iarraidh air, ina theannta sin, tacú le tionscadail lena gcuirtear deiseanna 
cuimsitheacha fostaíochta ar fáil, go háirithe i gceantair thuaithe agus iargúlta;

6. á chur i bhfios go láidir gur gá luachanna BNE a chur chun cinn i ngach Ballstát;

7. á iarraidh ar an gCoimisiún leanúint de chlaochlú glas an éiceachórais thionsclaíoch, 
lena n-áirítear earnáil na tógála, ar bhonn phrionsabail an tionscnaimh BNE, ag tacú leis 
an aistriú riachtanach fuinnimh san earnáil tithíochta gan an costas maireachtála a 
mhéadú; ag aithint gur gá fórsa saothair oilte agus cáilithe chun tacú leis an ngeilleagar 
ciorclach; á chur i bhfios go bhféadfadh ról a bheith ag fiontair agus comharchumainn 
an gheilleagair shóisialta maidir le hinbhuanaitheacht a fheabhsú;

8. á iarraidh ar an gCoimisiún leas a bhaint as BNE chun inbhuanaitheacht shóisialta a 
bhaint amach agus daoine in AE, go háirithe grúpaí leochaileacha, a chosaint ag an am 
céanna ar thionchar sóisialta an Chomhaontaithe Ghlais don Eoraip ó thaobh tithíochta 
agus éifeachtúlacht fuinnimh de;

9. á iarraidh ar na Ballstáit comhoibriú go dlúth lena chéile agus a dtaithí a roinnt maidir le 
foirgnimh a nuachóiriú agus réitigh nua a fhorbairt chun foirgnimh inbhuanaithe atá 
tíosach ar fhuinneamh a thógáil;

10. á thabhairt le fios gur cheart go gcuideodh tionscnamh BNE le costais tógála agus am 
tógála a laghdú agus le smaointeoireacht agus pleanáil chruthaitheach a chur chun cinn, 
agus ag an am céanna an cur chuige ‘Súil a bheith ar an domhan mór agus gníomh á 
dhéanamh ar bhonn áitiúil’ a leanúint;

11. á chur in iúl gur díol sásaimh di creat Leibhéal/Leibhéil an Choimisiúin, lena gcuirtear 
tosaíochtaí soiléire agus bonn caighdeánaithe ar fáil chun measúnú agus tuairisciú a 
dhéanamh ar inbhuanaitheacht foirgneamh ar feadh a saolré iomláin; ag spreagadh do 
na Ballstáit Córas Cáilíochta Davos Baukultur a úsáid chun cáilíocht tionscadail 
foirgníochta agus na láidreachtaí agus na laigí a bhaineann leis ó thaobh Baukultur de a 
chinneadh1;

12. á iarraidh ar an gCoimisiún ciste dílse a chruthú chun tionscadail BNE a mhaoiniú agus 
comhoibriú, le linn an phróisis cinnteoireachta, le cónaitheoirí AE, le heagraíochtaí 
comharsanachta agus le fiontair shóisialta ábhartha, amhail eagraíochtaí 
neamhrialtasacha agus comharchumainn, chomh maith le húdaráis áitiúla;

13. ag súil go gcruthófar le tionscnamh rathúil BNE fostaíocht ardcháilíochta nua a chruthú 
sna hearnálacha tógála, athchóirithe, ailtireachta, deartha, teicstíle, cultúrtha agus 
cruthaitheacha, agus go gcuirfear deiseanna breisoiliúna agus athoiliúna ar fáil;

14. á chur in iúl gur díol sásaimh di tionscnamh BNE, toisc go bhféadfadh sé cur le sochaí 
idirghníomhach éagsúil agus muintearas comhroinnte a neartú trí fhoirgnimh 

1 Chun sainmhíniú a fháil ar Baukultur, féach na conclúidí ón gComhairle maidir le cultúr, ailtireacht agus 
timpeallacht thógtha ardcháilíochta mar phríomhghnéithe de thionscnamh an Bauhaus Nua Eorpaigh.

oidhreachta cultúrtha agus limistéir nádúrtha an Aontais a chur chun cinn, agus ag an 
am céanna cruthaitheacht agus nuálaíocht a chothú atá á spreagadh ag cúlraí cultúrtha 
éagsúla, suíomhanna geografacha éagsúla agus dálaí aeráide éagsúla;

15. á mheabhrú go bhfuil ról tábhachtach ag an oidhreacht chultúrtha maidir le caipiteal 
sóisialta a fheabhsú agus a chruthú toisc go gcabhraíonn sí le héagothromaíochtaí 
sóisialta a laghdú, le cuimsiú sóisialta a éascú agus le comhtháthú sóisialta agus idirphlé 
idirghlúine a chur chun cinn2; á thabhairt dá haire go bhféadfar, de bharr úsáid a bhaint 
as teicneolaíochtaí digiteacha ag láithreáin oidhreachta cultúrtha, eispeiris nuálacha 
inrochtana a chur ar fáil do phobail;

16. ag áitiú ar an gCoimisiún cur lena iarrachtaí chun an tionscnamh seo a dhéanamh níos 
cuimsithí; á thabhairt dá haire go mbaineann formhór na ranníocaíochtaí le haeistéitic 
nó le hinbhuanaitheacht, agus nach bhfuil an inrochtaineacht, an inacmhainneacht agus 
an cuimsiú i gceist;

17. á iarraidh ar an gCoimisiún agus ar na Ballstáit tacú le dearadh uilíoch, le réitigh 
tithíochta saolré inbhuanaithe agus solúbtha, le pobail chuimsitheacha agus le 
dlúthpháirtíocht idir na glúnta tríd an tionscnamh BNE, lena gcuirfear ar chumas daoine 
scothaosta agus daoine faoi mhíchumas cónaí sa bhaile agus ina bpobal, leanúint de ról 
gníomhach a bheith acu sa tsochaí agus a dtaithí agus a n-eolas a chur ar aghaidh chuig 
na glúnta óga; á chur i bhfáth gur gá cur chuige cuimsitheach atá dírithe ar dhaoine 
maidir leis an timpeallacht agus saoráidí áineasa a phleanáil agus a eagrú timpeall 
foirgneamh agus comharsanachtaí;

18. á mheas gur cheart do BNE ardcháilíocht tithíochta príobháidí agus sóisialta a ráthú; á 
chur in iúl gur díol sásaimh di go n-aithnítear gur gá tús áite a thabhairt d’athúsáid, 
d’athghiniúint, do shíneadh saolré agus do chlaochlú foirgneamh atá ann cheana féin 
maidir le foirgnimh nua a thógáil nuair atá na gníomhaíochtaí sin indéanta go teicniúil, 
go heacnamaíoch agus ó thaobh feidhme de, toisc go gcuidíonn siad le laghdú a 
dhéanamh ar riachtanais fuinnimh, ar astaíochtaí carbóin agus ar bhrú d’fhoirgnimh nua, 
agus ar an tsláinte, ar an compord agus ar an bhfolláine a fheabhsú; á chur in iúl gur cúis 
imní dó an tionchar díréireach a bheadh ag drochfheidhmíocht fuinnimh na tithíochta 
sóisialta ar na daoine sin a bhfuil caighdeáin mhaireachtála ísle acu cheana féin;

19. á chur in iúl gur oth léi nach bhfuil aon phleananna ann do chónaitheoirí a bheith 
rannpháirteach i gcoistí BNE; ag áitiú ar an gCoimisiún cur chuige maidir le hailtireacht 
eiticiúil a spreagadh agus na daoine is mó a mbaineann tionscadal BNE leo a spreagadh 
mar rannpháirtithe gníomhacha sa phróiseas deartha, agus a gcuid difríochtaí cultúrtha 
agus a riachtanais agus a ndearcthaí éagsúla á n-urramú ag an am céanna;

20. á iarraidh ar an gCoimisiún, in BNE, fócas níos mó a chur ar ghrúpaí faoi 
mhíbhuntáiste, lena n-áirítear daoine atá gan dídean, ciníochas, idirdhealú, 
bochtaineacht agus eisiamh sóisialta; ag cur béim, ina leith sin, ar an gcur chuige 
neamh-idirdhealaitheach atá bunaithe ar chearta an duine agus atá trasnach ag croílár 
BNE;

2 Conclúidí ón gComhairle an 20 Bealtaine 2014 maidir leis an oidhreacht chultúrtha mar acmhainn straitéiseach 
don Eoraip inbhuanaithe.

21. á iarraidh ar na Ballstáit cabhair a thabhairt isteach do dhaoine óga agus do theaghlaigh 
chun cur ar a gcumas tithíocht a aimsiú, agus a gcuid riachtanas á gcur san áireamh;

22. á iarraidh ar na Ballstáit féachaint an bhféadfaí foirne ailtireachta poiblí a bhunú chun 
comhairle a thabhairt d’údaráis, cáilíocht spásúil a chur chun cinn agus dearadh agus 
inbhuanaitheacht tionscadal poiblí a fheabhsú; á mholadh do lucht déanta beartais agus 
d’údaráis sásraí tacaíochta rialála agus fioscacha níos láidre a chur i bhfeidhm le 
haghaidh uasghráduithe agus athchóiriú fuinnimh a dhéanamh ar fhoirgnimh atá ann 
cheana lena gcuirtear oidhreacht dholáimhsithe agus cultúr foirgneamh san áireamh;

23. á iarraidh ar an gCoimisiún teagmháil réamhghníomhach a dhéanamh le gníomhaithe 
sóisialta agus le heagraíochtaí a dhéanann ionadaíocht ar an tsochaí shibhialta agus, go 
háirithe, le grúpaí atá faoi mhíbhuntáiste agus le grúpaí leochaileacha, chun iarraidh 
orthu a bheith ina gcomhpháirtithe BNE; á mheabhrú gur gá cur chuige atharthaíoch a 
ghlacadh chun go mbeadh BNE cuimsitheach, ar cur chuige é a ghlactar in éineacht leis 
na daoine lena mbaineann, ar gá dóibh ionadaíocht chomhionann a bheith acu mar 
thionscnóirí, mar bhainisteoirí pobail agus mar phríomh-idirghabhálaithe don 
tionscnamh;

24. á mholadh go n-úsáidfí BNE chun an ceart chun na cathrach a chosaint3 agus chun 
cabhrú le háitritheoirí an chathair a aiséileamh mar spás a cruthaíodh lena 
rannpháirtíocht do theagmhálacha, d’idirghníomhú sochaíoch, do bhearta 
comhchoiteanna agus gníomhaíochtaí comhchoiteanna, ar bhonn rannpháirtíocht 
chomhchoiteann;

25. á iarraidh ar an gCoimisiún gníomhaíocht a dhéanamh trí BNE chun cabhrú le pobail 
imeallaithe Romacha atá ina gcónaí i limistéir atá truaillithe ó thaobh an chomhshaoil de 
agus nach bhfuil rochtain acu ar uisce óil sábháilte ná ar shláintíocht agus chun cabhrú 
leo tithíocht chuibhiúil, shábháilte agus leormhaith a aimsiú; ag áitiú ar an gCoimisiún 
tionscadail BNE a chur chun feidhme a bhfuil sé d’aidhm acu dálaí maireachtála an 
ghrúpa leochailigh sin a fheabhsú i gceart agus rannchuidiú le forbairtí críochacha agus 
deighilt spásúil na bpobal imeallaithe Romach agus grúpaí leochaileacha eile a 
sheachaint;

26. ag moladh go n-úsáidfear BNE chun comharsanachtaí a fhorbairt le spásanna oscailte, 
cuimsitheacha, inrochtana agus beoga lena gcuirtear comhionannas, malartuithe 
cultúrtha agus daonlathas chun cinn agus lena neartaítear braistint an phobail, na 
cómhaireachtála agus an chomhair;

27. á iarraidh ar an gCoimisiún a áirithiú go ndéanfaidh tionscadail na BNE tithíocht 
shóisialta agus inacmhainne a chur chun cinn mar bhealach chun ceartas sóisialta, 
feidhmíocht chomhshaoil agus aeistéititic uirbeach a chomhcheangal;

28. á mholadh go n-úsáidfear BNE chun comharsanachtaí inbhuanaithe, aeistéitiúla agus 
cuimsitheacha a fhorbairt lena gceadófar rochtain ar earraí agus ar sheirbhísí 
inacmhainne do chách;

29. á mholadh go ndéanfadh BNE comhtháthú sóisialta agus idirghníomhaíocht a chur chun 

3 Féach suíomh gréasáin an Ardáin Dhomhanda um an gCeart chun na Cathrach: https://www.right2city.org/ 

https://www.right2city.org/

cinn trí thionscadail a fhorbairt lena gcuirtear gníomhaíochtaí cultúrtha agus 
cruthaitheacha ar fáil agus lena gcuirtear cúram ar fáil do dhaoine de gach aois agus de 
gach grúpa, amhail ionaid phobail agus tionscadail tithíochta ilghlúine;

30. á iarraidh ar an gCoimisiún agus ar na Ballstáit infheistíocht a dhéanamh chun teicnící 
agus dearaí tógála nua inbhuanaithe a fhorbairt i ndáil leis an tionscnamh BNE, d‘fhonn 
tithíocht chuibhiúil a chur ar fáil do chách ar chostas réasúnta, d’fhonn dul i ngleic le 
bochtaineacht fuinnimh freisin; á iarraidh ar an gCoimisiún agus ar na Ballstáit 
infheistíocht a dhéanamh i gcineálacha nua pleanála cathrach d’fhonn maireachtáil 
inbhuanaithe, ghlas agus chuimsitheach a chruthú;

31. á iarraidh ar an gCoimisiún treoirlínte nithiúla agus treoirphrionsabail a tharraingt suas i 
gcomhréir le BNE chun a áirithiú go mbeidh na coincheapa do thimpeallacht thógtha an 
Aontais ar ardchaighdeán ó thaobh ailtireachta, spáis agus inbhuanaitheacht na n-ábhar 
a úsáidtear; á thabhairt dá haire, áfach, nach mór spás poiblí, bonneagar agus foirgnimh 
a thógáil i gcomhthéacs na pleanála áitiúla agus é á chur san áireamh ar bhealach nach 
ndéanfaí neamhaird ar dhifríochtaí agus ar shainiúlachtaí réigiúnacha;

32. á mholadh go ndíreodh BNE ar úsáid agus ar uasghrádú fuinnimh tithíochta folmha atá 
ann cheana in AE; á chur i bhfáth gur cheart é a bheith d’aidhm ag tionscadail BNE na 
foirgnimh atá ann cheana a athbheochan, a athchóiriú agus a athúsáid seachas cinn nua a 
thógáil, agus a laghad spáis nua is féidir a úsáid;

33. á chur i bhfios go láidir nach mór tithíocht shóisialta a bheith inacmhainne do dhaoine 
ar ioncam íseal agus go bhféadfadh an BNE cur leis an sprioc sin;

34. á mheas go bhfuil an cheardaíocht thraidisiúnta bunaithe ar shlabhraí luacha 
réigiúnacha, go háirithe sna hearnálacha tógála agus deartha, ríthábhachtach don 
fhorbairt inbhuanaithe; á chur i bhfios go neartaíonn ceardaithe traidisiúnta comhtháthú 
sóisialta agus caomhnú pobal tuaithe; á chur in iúl gur díol sásaimh di tionscnaimh 
amhail CRAFTS CODE de chuid Interreg mar dheis chun earnáil na ceardaíochta 
traidisiúnta a chur chun cinn; á iarraidh ar an gCoimisiún agus ar na Ballstáit Bliain 
Eorpach na Ceardaíochta a ainmniú d’fhonn an earnáil ceardaíochta a dhéanamh níos 
tarraingtí agus chun na prionsabail ar thacaigh tionscnamh BNE leo a neartú; á iarraidh 
ar na Ballstáit caomhnú agus athluacháil obair na gceirdeanna traidisiúnta áitiúla a 
dhreasú trí líonra a chruthú agus é a bheith rannpháirteach i gcuraclam ábhartha 
gairmoideachais agus gairmoiliúna agus ardoideachais;

35. á iarraidh ar an gCoimisiún a chur san áireamh gur cheart nach mbeadh na costais 
tithíochta níos airde ná 25 % d’ioncam indiúscartha teaghlaigh; á iarraidh comhar le 
húdaráis áitiúla, le cónaitheoirí agus le geallsealbhóirí ábhartha eile chun cíosanna 
inacmhainne agus slándáil tionachta a áirithiú bunaithe ar chomhaontuithe tionóntachta 
atá cóir agus sábháilte;

36. ag spreagadh do na Ballstáit comhlacht teagmhála tionscnamh BNE a cheapadh chun 
iarrachtaí áitiúla a chomhordú agus páirt a ghlacadh i líonra foirmiúil agus 
neamhfhoirmiúil ar fud an Aontais chun dea-chleachtais a mhalartú, agus á iarraidh 
orthu freisin soghluaisteacht agus oiliúint gairmithe agus mac léinn a chothú; á iarraidh 
ar an gCoimisiún agus ar na Ballstáit gach leibhéal rialachais a áireamh i bhforbairt 
agus i gcur chun feidhme thionscnamh BNE agus cur le gluaiseacht eagraíochtaí agus 

comhpháirtithe na sochaí sibhialta arna gcruthú trí BNE;

37. á chur i bhfios go láidir gur gá réitigh tithíochta atá inrochtana agus inacmhainne a 
fhorbairt do dhaoine óga, do ghrúpaí atá i mbaol an eisiaimh shóisialta agus do dhaoine 
nach meastar a bheith incháilithe do chúnamh tithíochta, ach nach bhfuil in ann fós 
morgáiste nó praghsanna arda cíosa a íoc;

38. á iarraidh ar an gCoimisiún agus ar na Ballstáit leas a bhaint as an BNE mar uirlis chun 
na rúin ón bParlaimint a chur chun feidhme maidir le heaspa dídine a chomhrac4 agus 
maidir le rochtain ar thithíocht leormhaith agus inacmhainne a áirithiú5, trí thithíocht 
shóisialta agus tithíocht a chistítear go poiblí a chur chun cinn;

39. á mheas go bhféadfadh an t-aistriú digiteach a bheith ríthábhachtach chun úsáid 
acmhainní áitiúla agus scileanna áitiúla a fheabhsú, toisc gur féidir táirgí a dháileadh go 
háitiúil agus, i mórán cásanna, go n-athbheofaí traidisiúin áirithe a d’fhéadfadh deireadh 
a chur leo murach sin, trí mhonarú digiteach i saotharlanna déantúsaíochta digití nó 
tionscail;

40. á chur i bhfáth gur cheart don Choimisiún agus do na Ballstáit réitigh tithíochta BNE a 
úsáid chun tithíocht bhuan a chur ar fáil do dhaoine gan dídean agus chun an prionsabal 
‘tús áite don tithíocht’ a fhorfheidhmiú;

41. á chur i bhfios go láidir gur fostóirí tábhachtacha iad FBManna ar an leibhéal áitiúil 
agus gur féidir leo iad féin a oiriúnú go tapa chun go mbeidh siad nuálach; ag tabhairt 
rabhadh, áfach, maidir leis mbaol go bhféadfaí iad a bhrú amach as na margaí mar 
gheall ar an aistriú an-tapa chuig réitigh mhórscála i dtionscail amhail tionscal na n-
ábhar tógála; á iarraidh ar an gCoimisiún agus ar na Ballstáit machnamh a dhéanamh ar 
an mbealach is fearr chun tacú le FBManna atá rannpháirteach i dtógáil, i ndearadh nó i 
dtáirgeadh ábhar;

42. á chur in iúl gur díol sásaimh di cineál cuimsitheach ghluaiseacht BNE; ag moladh go 
mbeadh comhar ann idir geallsealbhóirí agus húdaráis áitiúla chun rochtain chothrom ar 
thithíocht a áirithiú do chách agus chun dul i ngleic le hidirdhealú ar fhorais cine, 
inscne, gnéaschlaonta, féiniúlachta inscne, míchumais, stádais eacnamaíoch agus 
shóisialta, agus reiligiúin;

43. á chur i bhfios go láidir go bhfuil ról tábhachtach ag BNE maidir le comhionannas 
inscne a chur chun cinn; á mholadh go n-úsáidfear tionscadail tithíochta agus 
comharsanachta BNE chun rochtain ar thithíocht shábháilte agus inacmhainne a áirithiú 
do mhná, go háirithe do mháithreacha aonair agus d’íospartaigh foréigin teaghlaigh, 
chomh maith le rochtain ar sheirbhísí amhail cúram leanaí agus tacaíocht shíceolaíoch 
agus shóisialta sa chomharsanacht;

44. á iarraidh ar an gCoimisiún a áirithiú go gcuirfear nascacht inacmhainne agus 
inrochtana ar fáil do gach cónaitheoir áitiúil le gach tionscadal tithíochta agus 

4 Rún ó Pharlaimint na hEorpa an 24 Samhain 2020 maidir le dul i ngleic le rátaí easpa dídine san Aontas 
Eorpach, IO C 425, 20.10.2021, lch. 2.
5 Rún ó Pharlaimint na hEorpa an 21 Eanáir 2021 maidir le rochtain ar thithíocht chuibhiúil agus inacmhainne do 
chách  IO C 456, 10.11.2021, lch. 145. 

comharsanachta de chuid BNE;

45. á iarraidh ar na Ballstáit, agus tionscadail tithíochta BNE á bpleanáil acu, méid 
leordhóthanach spás glas agus poiblí i ngach comharsanacht BNE a sholáthar mar 
infheistíocht i gcomharsanachtaí sláintiúla, agus dálaí comhshaoil a ionchorprú níos 
fearr sa phleanáil spásúlachta; á thabhairt dá haire go maolaíonn limistéir ghlasa lena 
gcuirtear spásanna poiblí ar fáil d’aclaíocht agus do mhaolú struis amhail torann, 
idirghníomhaíochtaí sóisialta agus meabhairshláinte a fheabhsú agus an leithlisiú 
sóisialta a laghdú;

46. á iarraidh ar na Ballstáit a áirithiú go mbeidh spás comhroinnte amuigh faoin aer ar 
ardchaighdeán lena n-áirítear bonneagar gorm agus glas i gcomharsanachtaí BNE, 
rochtain ar an dúlra agus tosaíocht a thabhairt do réitigh dhúlra-bhunaithe, tionscnamh 
atá i gcomhréir le cuspóirí an Chomhaontaithe Ghlais don Eoraip; á iarraidh ar na 
húdaráis ábhartha spás leormhaith a sholáthar chun freastal ar mhéadú suntasach ar 
úsáid rothar mar mhodh iompair, rud a chuireann le stíl mhaireachtála shláintiúil agus 
saor ó charbón agus a mhéadaíonn soghluaisteacht daoine de gach aois;

47. á iarraidh ar an gCoimisiún agus ar na Ballstáit a áirithiú go gcabhraíonn tionscadail 
BNE le húsáid talún d’fhoirgnimh a laghdú, trí dhíriú, mar shampla, ar athchóiriú an 
stoic tithíochta atá ann cheana agus ar úsáid na limistéar atá tógtha cheana féin;

48. á thabhairt dá haire go bhfuil nasc idir an chumhacht a thugtar do phobail áitiúla gnéithe 
den tslándáil bia a ionchorprú sna limistéir áitiúla agus sna réigiúin áitiúla agus 
fuinneamh a ghiniúint go háitiúil agus fostaíocht agus gnóthaí sóisialta agus go 
bhféadfar cur le cothromas sóisialta, athléimneacht agus comhtháthú sóisialta leis, le 
huaillmhianta a bhaineann le BNE;

49. á iarraidh ar an gCoimisiún agus ar na Ballstáit a áirithiú go mbeidh pobail áitiúla 
páirteach i bpleanáil rannpháirtíochta agus i gcur chun feidhme thionscadail BNE;

50. á chur in iúl gur díol sásaimh di ‘samhail na cathrach 15 nóiméad’, mar a thugtar uirthi, 
atá á cur chun feidhme i roinnt cathracha Eorpacha agus á iarraidh ar na Ballstáit 
machnamh a dhéanamh ar a macasamhlacha a chur chun feidhme i níos mó cathracha 
chun go mbeidh na seirbhísí agus na háiseanna riachtanacha uile inrochtana laistigh 
d’achar siúil; á chur i bhfios go láidir go bhfuil ról ag an tsoghluaisteacht agus ag an 
idirnascacht maidir le cothromaíocht oibre is saoil a chosaint agus costais fuinnimh agus 
iompair a laghdú; ag moladh go ndéanfaí braisliú ar bhailte tuaithe, i gcás inarb 
ábhartha agus inarb indéanta, chun soláthar seirbhísí a chothabháil agus a fheabhsú;

51. á iarraidh, maidir le cogadh na Rúise san Úcráin, go ndéanfaí athmheastóireacht ar an 
gceist fuinnimh agus, i bhfianaise líon mór na ndídeanaithe ón tír sin, go gcuirfí dlús 
leis na hiarrachtaí go léir a bhaineann le cearta an duine, amhail an ghné a bhaineann le 
cuimsiú; á iarraidh ar an gCoimisiún agus ar na Ballstáit na dúshláin agus na 
himpleachtaí nua sin a chur san áireamh in BNE;

52. á iarraidh ar an gCoimisiún agus ar na Ballstáit a áirithiú go ndéanfar galair a bhaineann 
le haispeist agus galair cheirde eile a aithint agus a chúiteamh ar bhealach níos fearr do 
gach oibrí nochta chun sláinte na tógála agus na n-oibrithe eile a bhfuil baint acu leis an 
aistriú glas a chosaint;

53. á iarraidh ar an gCoimisiún aitheantas a thabhairt don ghné dhigiteach mar chuid 
fhollasach den chaoi a gceaptar spásanna amach anseo; á thabhairt dá haire gur cheart 
na luachanna a chuireann BNE chun cinn d’fhorbairt na timpeallachta tógtha a léiriú sa 
réimse digiteach;

54. á iarraidh ar an gCoimisiún dea-rialachas, trédhearcacht agus cuntasacht a áirithiú i leith 
na ngeallsealbhóirí ábhartha le haghaidh tionscadail uile BNE;

55. á iarraidh ar an gCoimisiún comhoibriú le húdaráis áitiúla agus le geallsealbhóirí ionas 
go mbeidh rochtain ag daoine atá ag lorg tithíochta ar fhaisnéis maidir leis na 
tionscadail tithíochta BNE atá ar fáil; á chur i bhfios go láidir a thábhachtaí atá sé 
rannpháirtíocht institiúideach agus struchtúrtha na dtionóntaí agus na gcónaitheoirí a 
neartú agus ag áitiú ar an gCoimisiún an próiseas sin a éascú tríd an eolas agus an 
fhaisnéis is gá faoi BNE a sholáthar dóibh;

56. á iarraidh ar an gCoimisiún agus ar na Ballstáit méadú suntasach a dhéanamh ar a 
bhfócas ar straitéisí coisctheacha, mar shampla trí chigireachtaí saothair, seirbhísí 
sláinte agus sábháilteachta náisiúnta agus idirphlé comhpháirtithe sóisialta a neartú chun 
a áirithiú go mbeidh an ceart ag gach fostaí an leibhéal is airde cosanta sláinte agus 
sábháilteachta is féidir a bhaint amach agus BNE á chur chun feidhme;

57. á chur i bhfáth gur cheart sláinte agus sábháilteacht oibrithe atá á dtógáil nó á n-
athchóiriú, go háirithe iad siúd atá ag obair ar thionscadail BNE, a áirithiú, agus gur 
cheart trealamh cosanta a sholáthar;

58. á iarraidh ar an gCoimisiún bearta a ghlacadh le haghaidh thionóntaí thionscadail BNE 
chun iad a chosaint ar nochtadh d’aispeist agus d’ábhair dhíobhálacha eile le linn obair 
athchóirithe fuinnimh; á chur i bhfios gur cheart gach tionónta a chosaint ó na costais a 
bhaineann le hobair athchóirithe a íoc; á chur i bhfios gur cheart cóiríocht shealadach 
leormhaith do thionóntaí a áirithiú le linn oibreacha athchóirithe; á chur in iúl gur díol 
sásaimh di go n-úsáidtear ábhair shábháilte agus inbhuanaithe i dtógáil agus in 
athchóiriú fhoirgnimh uile BNE;

59. á iarraidh go mbeadh uas-sciliú agus oiliúint, go háirithe in uirlisí digiteacha, ag oibrithe 
sna hearnálacha a bhaineann le BNEnna, arna gcistiú ag an Aontas; á iarraidh ar an 
gCoimisiún éagsúlacht agus ionadaíocht chothrom a áirithiú i dtimpeallacht oibre BNE; 
á chur i bhfios gur cheart cearta oibrithe agus ceardchumann i dtimpeallacht oibre  BNE 
a chosaint;

60. á chur i bhfios go láidir gur gá go n-áireofaí tionscadail BNE sna hathchóirithe agus sna 
hinfheistíochtaí atá beartaithe ina bpleananna náisiúnta téarnaimh agus athléimneachta i 
gcomhréir le sé cholún na Saoráide dTéarnaimh agus Athléimneachta.

